
O‘ZBEKISTON HUDUDLARIDA AHOLI 
MIGRATSIYASI TAHLILI (2010–2024 YILLAR)

Hоjiyеv Tаl’аt Tоshpо‘lаtоvich
Buxоrо davlat texnika universiteti tаyаnch dоktоrаnti
ORCID: 0009-0008-3565-537X

Annotatsiya. Maqolada O‘zbekiston hududlarida aholi migratsiyasi jarayonlari 2010–2024-yillar kesimida kompleks va 
tizimli ravishda tahlil qilinadi. Tadqiqot doirasida ichki va tashqi migratsiya oqimlari, ularning shakllanishiga ta’sir etuvchi 
iqtisodiy, ijtimoiy va demografik omillar chuqur o‘rganilgan. Ayniqsa, hududlararo rivojlanish darajasidagi tafovutlar, 
mehnat bozori talab va taklifi, urbanizatsiya jarayonlari hamda infratuzilma rivojlanishi migratsiya dinamikasiga qanday 
ta’sir ko‘rsatayotgani statistik ma’lumotlar asosida tahlil qilinadi. Tadqiqot natijasida migratsiya jarayonlarini samarali 
boshqarish, hududlararo muvozanatni ta’minlash va iqtisodiy barqarorlikni mustahkamlashga qaratilgan ilmiy-amaliy 
takliflar ishlab chiqilgan.

Kalit soʻzlar: migratsiya, ichki migratsiya, tashqi migratsiya, demografik jarayonlar, urbanizatsiya, mehnat bozori, hududiy 
rivojlanish, iqtisodiy omillar.

Abstract. This article provides a comprehensive analysis of population migration in the regions of Uzbekistan from 2010 
to 2024. The study focuses on internal and external migration flows, as well as socio-economic and demographic factors 
influencing migration dynamics. Using statistical data, the impact of migration on the labor market, urbanization, and 
regional development is examined. The research also proposes practical recommendations for improving migration 
management and ensuring balanced regional development.

Key words: migration, internal migration, external migration, demography, urbanization, labor market, regional 
development.

Аннотация. В данной статье проводится комплексный анализ миграционных процессов населения в регионах 
Узбекистана за 2010–2024 годы. Особое внимание уделено внутренним и внешним миграционным потокам, а 
также социально-экономическим факторам, влияющим на их формирование. На основе статистических данных 
исследуется влияние миграции на рынок труда, уровень урбанизации и региональное развитие. В результате 
предложены научно-практические рекомендации по эффективному регулированию миграционных процессов.

Ключевые слова: миграция, внутренняя миграция, внешняя миграция, демография, урбанизация, рынок труда, 
региональное развитие.

K I R I S H
Aholi migratsiyasi zamonaviy jamiyat va iqtisodiyotning ajralmas tarkibiy qismi bo‘lib, u mamlakatning 

demografik tuzilishi, hududiy rivojlanish darajasi va mehnat resurslarining taqsimlanishiga bevosita ta’sir ko‘rsatadi. 
Ayniqsa, globalizatsiya jarayonlari kuchayib borayotgan sharoitda migratsiya nafaqat ichki ijtimoiy-iqtisodiy 
muvozanatni, balki xalqaro iqtisodiy aloqalarni ham shakllantiruvchi muhim omilga aylanmoqda.O‘zbekiston 
Respublikasida so‘nggi o‘n yilliklarda migratsiya jarayonlari sezilarli darajada faollashdi. Bu jarayonlar, bir 
tomondan, iqtisodiy islohotlar, yangi ish o‘rinlarining yaratilishi va urbanizatsiya bilan bog‘liq bo‘lsa, ikkinchi 
tomondan, hududlararo rivojlanishdagi nomutanosiblik, daromadlar tafovuti va infratuzilma darajasidagi farqlar 
bilan izohlanadi. Mamlakatda migratsiya asosan ikki yo‘nalishda amalga oshadi: ichki migratsiya, ya’ni aholining 
qishloq hududlaridan yirik shaharlar va sanoat markazlariga ko‘chishi, hamda tashqi migratsiya, ya’ni mehnat 
faoliyatini xorijiy davlatlarda davom ettirish maqsadida chiqib ketish. Ushbu jarayonlarning har biri iqtisodiy 
tizimga turlicha ta’sir ko‘rsatadi.

Mamlakatimizda mehnat migrantlarini huquqiy va ijtimoiy himoya qilish,  fuqarolarni xorijga ishlashga 
yuborish, ularni kasb-hunar va chet tillariga oʻqitish, xorijda boʻlish davrida huquqlarini himoya qilish hamda 
vatanga qaytganidan keyin bandligini taʼminlash, Tashqi mehnat migratsiyasi agentligi hududiy filiallariga xorijiy 
ish beruvchilar bilan mustaqil shartnomalar tuzish, hududiy hokimliklarning migratsiya jarayonlaridagi mas’uliyati 
kuchaytirish, shuningdek, kam taʼminlangan oilalar aʼzolariga xorijga ishlash uchun ketish xarajatlarini qoplash 
maqsadida 10 million soʻmgacha mikroqarzlar ajratish tizimi yoʻlga qoʻyildi. Shu bilan birga  “Xavfsiz, tartibli va 
qonuniy mehnat migratsiyasi tizimi” mehnat migrantlariga nisbatan davlat siyosatining paradigmaviy oʻzgarishini 
— ularni “nazorat obyekti” sifatida emas, balki “davlat himoyasiga muhtoj fuqarolar” sifatida qaraldi.[1]

M A V Z U G A  O I D  A D A B I Y O T L A R  S H A R H I
Aholi migratsiyasi muammosi dunyo olimlarining doimiy diqqat markazida bo‘lib kelmoqda. Xususan, 

migratsiya nazariyasining “otasi” Ernest Georg Ravenstein 19-asr oxirida Buyuk Britaniya ma’lumotlari 
asosida migratsiyaning asosiy qonuniyatlarini aniqlagan bo‘lib, bulardan, aksariyat migrantlarning qisqa 
masofaga ko‘chishi, migratsiya bosqichma-bosqich amalga oshishishi, ya’ni qishloqdan kichik shaharga, keyin 
yirik shaharga, yirik shahar aholisi esa qishloq aholisiga qaraganda kamroq migratsiya qilishi, shunungdek, 
iqtisodiy sabablar (ish qidirish) migratsiyaning asosiy harakatlantiruvchi kuchi shular jumlasidandir.[2] Everett 
Lee Ravenstein g‘oyalarini rivojlantirib, “itargich va tortuvchi omillar” (Push-Pull) nazariyasini tizimlashtirib, 
migratsiya qarorini to‘rtta omil,ya’ni kelib chiqish joyidagi omillarga (Push)  kambag‘allik, ishsizlik, siyosiy 
beqarorlik, boradigan joydagi omillarga (Pull) yuqori ish haqi, yaxshi sharoit. to‘siq omillarga (Intervening 
obstacles) masofa, chegara, transport xarajatlari, shaxsiy omillarga esa  yosh, oilaviy holat, bilim darajasi 
kabilarni tushuntirgan.[3] Wilbur Zelinsky  fikricha, jamiyat rivojlangan sari migratsiya shakllari o‘zgaradi. 
Masalan, agrar jamiyatda qishloqdan-shaharga ko‘chish kuchli bo‘lsa, sanoatlashgan jamiyatda shahar-
shahar migratsiyasi ustunlik qiladi.[4] Michael Todaro va Harris Migratsiyani mehnat bozoridagi farqlar bilan 
tushuntiruvchi iqtisodiy modelni ishlab chiqqan. Bunga ko‘ra, migratsiya asosan iqtisodiy omillar — kelib chiqish 
va borish joyidagi ish haqi farqi (daromadni maksimallashtirish) tufayli yuz beradi. Odamlar faqat amaldagi ish 
haqi uchun emas, balki shahar joylarida ish topish ehtimoli (expected income) uchun ko‘chadi.[5] Oded Stark 
va David E. Bloom migratsiya faqat individual qaror emas, balki butun oila yoki uy xo‘jaligining strategiyasi 
ekanligini asoslagan.  Migratsiyadan maqsad faqat daromadni oshirish emas, balki xavf-xatarni kamaytirish 
(diversifikatsiya) va kapital etishmovchiligini to‘ldirishdir.[6] Ushbu nazariyalar migratsiyaning asosiy sabablarini 
iqtisodiy omillar, ayniqsa daromadlar farqi va bandlik imkoniyatlari bilan bog‘laydi.

T A D Q I Q O T  M E T O D O L O G I YA S I
Ushbu tadqiqotda O‘zbekiston hududlarida aholi migratsiyasining 2010–2024-yillardagi tendensiyalarini 

tahlil qilishda statistik, qiyosiy-tarixiy va tizimli tahlil usullari qo‘llanildi. Tadqiqotning empirik bazasini O‘zbekiston 
Respublikasi Davlat statistika qo‘mitasining rasmiy ma’lumotlari, shuningdek, Xalqaro Migratsiya Tashkiloti, 
Jahon banki va Macrotrends kabi xalqaro tashkilotlarning ochiq statistik manbalari tashkil etdi. Migratsiya 
oqimlarining dinamikasi va tarkibiy o‘zgarishlarini baholashda vaqt qatorlarini tahlil qilish, nisbiy ko‘rsatkichlar 
va indeks usullaridan foydalanildi. Migratsiyaga ta’sir etuvchi iqtisodiy omillarni aniqlashda korrelyatsion 
tahlil elementlari va kuzatuv usuli qo‘llanildi. Hududiy tahlil qilishda esa O‘zbekiston viloyatlari kesimida 
migratsiya faolligini taqqoslash asosida tipologik guruhlash usuli qo‘llanildi. Tadqiqotning ishonchliligi statistik 
ma’lumotlarning rasmiy manbalardan olinganligi, ma’lumotlarning solishtirilishi va tahlilning bir necha yillar 
oralig‘ida olib borilganligi bilan ta’minlandi. 

T A H L I L  V A  N A T I J A L A R
O‘zbekiston Davlat statistika qo‘mitasi ma’lumotlariga ko‘ra, 2010-2024-yillar davomida mamlakatdan chet 

elga doimiy yashash uchun chiqib ketganlar soni sezilarli o‘zgarishlarga duch kelgan. Eng yuqori ko‘rsatkich 
2011-yilda qayd etilgan – 50 816 kishi . Keyingi yillarda bu ko‘rsatkich asta-sekin pasayib borgan. 2024-yilda 
doimiy yashash uchun chet elga chiqib ketganlar soni 10 842 kishini tashkil etdi, bu 2010-yilga nisbatan 4 
barobarga kam. O‘zbekiston migrantlarining asosiy yo‘nalishlari sifatida Rossiya va Qozog‘iston yetakchilik 
qilmoqda. 2024-yil ma’lumotlariga ko‘ra, chiqib ketganlarning 81,1 foizi Qozog‘istonga, 14,8 foizi esa Rossiyaga 
yo‘l olgan  . Bu ko‘rsatkichlar oldingi yillarga nisbatan Qozog‘iston ulushining oshganini ko‘rsatadi. Masalan, 
2024-yilning birinchi choragida chiqib ketgan 2586 kishidan 2125 nafari Rossiyani tanlagan bo‘lsa, 357 nafari 
Qozog‘istonni tanlagan edi  [7]

1-rasm. O‘zbekiston hududlari bo‘yicha aholi migratsiyasi [7]

Mamlakatimizning aksariyat viloyatlarda migratsiya saldosining manfiyligi (ketganlar kelganlardan ko‘p) 
iqtisodiy faol aholining Toshkent shahri va atrofiga oqib o‘tishi bilan bog‘liq. Bu holat poytaxtning ish o‘rinlari, 
ijtimoiy infratuzilma va xizmatlar sohasidagi yuqori salohiyati bilan izohlanadi. Toshkent shahridagi musbat 
saldo (2012–2024 yillarda doimiy o‘sish) esa uning iqtisodiy markaz sifatidagi jozibadorligini ko‘rsatadi. 
Qoraqalpog‘iston, Samarqand, Qashqadaryo va Surxondaryoda yuqori manfiy saldo (minglab kishi) – bu 
hududlarda ish o‘rinlarining yetishmasligi, qishloq xo‘jaligiga ixtisoslashuv va sanoatning sust rivojlangani bilan 
bog‘liq. Toshkent viloyatining ayrim yillardagi ijobiy saldosi (2020, 2023–2024) – poytaxtga yaqinlik, infratuzilma 
loyihalari va iqtisodiy zonalarning rivojlanishi natijasida yuzaga kelgan. (1-rasmga qarang)

2010–2024 yillarda O‘zbekistonda ichki migratsiyaning asosiy yo‘nalishi Toshkent shahriga qaratilgan 
bo‘lib, ushbu hududda saldo doimiy musbat (ayniqsa 2019–2021 yillarda rekord +26,9 mingdan +71,6 
minggacha), aksariyat viloyatlarda esa saldo manfiy. Eng yuqori manfiy saldo Qoraqalpog‘iston, Samarqand, 
Qashqadaryo va Surxondaryo viloyatlarida kuzatilgan. 2020 yilda pandemiya ta’sirida ketganlar soni keskin 
oshgan: Qashqadaryoda –21,4 ming, Samarqandda –12,6 ming, Surxondaryoda –11,1 ming. Toshkent viloyati 
2020, 2023–2024 yillarda ijobiy saldoga erishgan (+0,6–4,3 ming). 2021–2024 yillarda viloyatlardagi manfiy 
saldo birmuncha kamaygan, Toshkent shahrida esa musbat saldo 20–38 ming atrofida saqlangan. Bu hududiy 
rivojlanish dasturlari ta’siri va pandemiyadan keyingi tiklanish bilan izohlanadi. (1-jadvalga qarang)

O‘zbekiston hududlarida aholi migratsiya saldosi (kishi)
  2010 y. 2015 y. 2020 y. 2024 y.

O‘zbekiston Respublikasi -44 083 -29 299 -12 543 -8 613

Qoraqalpog‘iston Respublikasi -12 696 -5 331 -4 739 -4 414

viloyatlar        

Andijon -559 -1 495 -5 207 -1 866

Buxoro -2 685 -1 572 -8 336 -3 498

Jizzax -3 224 -589 -3 641 -2 238

Qashqadaryo -817 109 -21 444 -6 710

Navoiy -2 277 -1 483 -2 319 -1 445

Namangan -706 -564 -4 586 -2 041

Samarqand -3 039 -3 557 -12 643 -3 058

Surxondaryo -1 142 -1 279 -11 062 -3 018

Sirdaryo -2 050 -510 -2 432 -841

Toshkent -12 080 -6 614 4 273 3 578

Farg‘ona -1 305 -1 432 -6 568 -2 022

Xorazm -1 076 -433 -5 480 -1 569

Toshkent sh. -427 -4 549 71 641 20 529

Umuman olganda, hududlar kesimida tahlil shuni ko‘rsatadiki, iqtisodiy jihatdan kam rivojlangan viloyatlarda 
migratsiya saldosi manfiy bo‘lib, aholining chiqib ketishi kuzatiladi. Aksincha, iqtisodiy rivojlangan hududlarda 
migratsiya saldosi ijobiy bo‘lib, aholi oqimi yuqori. Bu esa hududlararo iqtisodiy tafovut migratsiya jarayonining 
asosiy sabablaridan biri ekanligini tasdiqlaydi.

X U L O S A  V A  T A K L I F L A R
Olib borilgan tahlillar shuni ko‘rsatadiki, O‘zbekistonda 2010–2024-yillar davomida migratsiya jarayonlari 

murakkab va ko‘p omilli xarakterga ega bo‘lib, u mamlakatning iqtisodiy va ijtimoiy rivojlanishiga sezilarli ta’sir 
ko‘rsatmoqda. Ichki migratsiya jarayonlarining kuchayishi urbanizatsiyaning tezlashishiga olib kelgan bo‘lsa, 
tashqi migratsiya mamlakat iqtisodiyotiga pul o‘tkazmalari orqali ijobiy ta’sir ko‘rsatmoqda. Shu bilan birga, 
migratsiya hududlararo nomutanosiblikni kuchaytiruvchi omil sifatida ham namoyon bo‘lmoqda.

O‘zbekiston hududlarida migratsiya jarayonlarini samarali tartibga solish va uning ijobiy iqtisodiy ta’sirini 
kuchaytirish maqsadida bir qator kompleks chora-tadbirlarni amalga oshirish zarur. Avvalo, hududlararo 
iqtisodiy nomutanosiblikni kamaytirish uchun kam rivojlangan viloyatlarda sanoatni rivojlantirish, kichik biznes 
va tadbirkorlikni qo‘llab-quvvatlash, yangi ish o‘rinlarini yaratish muhim ahamiyat kasb etadi. Shu bilan birga, 
qishloq hududlarida zamonaviy infratuzilmani rivojlantirish, ta’lim va sog‘liqni saqlash xizmatlari sifatini oshirish 
orqali aholining yashash sharoitlarini yaxshilash ichki migratsiya bosimini kamaytirishga xizmat qiladi. Tashqi 
migratsiya jarayonlarini tartibga solish nuqtai nazaridan esa, xorijda ishlayotgan mehnat migrantlari huquqlarini 
himoya qilish, ularning malakasini oshirish hamda qaytib kelgan migrantlarni iqtisodiyotga samarali integratsiya 
qilish mexanizmlarini takomillashtirish zarur. Bundan tashqari, migratsiya jarayonlarini monitoring qilish va 
prognozlash tizimini raqamlashtirish, statistik bazani kengaytirish hamda ilmiy asoslangan migratsiya siyosatini 
shakllantirish mamlakatda barqaror hududiy rivojlanishni ta’minlashga xizmat qiladi.

